
LLETY MYFYRWYR – SAFONAU DIOGELWCH TÂN 
Mae’r Awdurdod Tân ac Achub yn ystyried mai’r safonau diogelwch tân priodol ar gyfer llety myfyrwyr yw’r hyn a gynhwysir yng nghanllawiau LACoRS’ – ‘Diogelwch Tân Tai’. Amlinellir y pwyntiau pwysig isod. 
1 Asesu Risg 
Rhaid ymgymryd ag asesiad risg tân ar fannau cyffredin yr eiddo. I gael gwybodaeth bellach ac i lawrlwytho ffurflen i gynorthwyo gyda chwblhau’r asesiad risg, cyfeiriwch at adran “Eich Cadw Chi’n Ddiogel – Ar Eich Busnes” gwefan Gwasanaeth Tân ac Achub Gogledd Cymru yn www.nwales-fireservice.org.uk
2 Dull Dianc 
Un neu Ddau Lawr 
Fel safon leiaf, dylai’r holl ddrysau a’r waliau fod yn gadarn; dylai drysau ffitio’n dda ac o adeiladwaith traddodiadol. 

Ni ddylai llwybr dianc arwain trwy ystafell risg. Diffinnir ystafell risg fel ystafell lle mae’r swyddogaeth, y defnydd neu’r cynnwys yn achosi risg i dân gychwyn a datblygu; fel rheol ceginau, ystafelloedd byw a rennir, a fflatiau un ystafell.
Mae cyfyngu’r pellter sydd i’w deithio o ystafelloedd i fan diogel yn lleihau’r perygl bod pobl yn cael eu dal gan y tân ar y ffordd allan. Mae’r canllawiau hyn yn argymell bod 9m yn bellter diogel derbyniol o ddrws gadael ystafell i le sy’n gymharol ddiogel. Mae hyn yn ddefnyddiol ond ni ddylid ei ddefnyddio fel safon bendant, a gellir cynyddu neu leihau’r pellter yn dibynnu ar lefel y risg unwaith y dodwyd y mesurau rhwystro tân priodol ar waith. Wrth asesu pellter teithio, dylid ystyried y pellter o bob rhan o’r eiddo i’r man agosaf o ddiogelwch cymharol, sef: 

· Grisiau amgaeëdig wedi eu hamddiffyn (allanfa llawr);
· Adran dân ar wahân o’r hon y mae allanfa dderbyniol i fan o’r diogelwch mwyaf; neu
· Yr allanfa olaf agosaf sydd ar gael.
Lle na ellir osgoi pellter teithio estynedig, gellir ystyried ffenestri dianc addas o bob llofft ac ystafell fyw. Bydd angen i’r llwybr dianc o’r mannau hyn hefyd arwain at le o ddiogelwch terfynol. 

Gellir ond defnyddio ffenestri dianc os byddwch yn fodlon y byddai’n ddiogel eu defnyddio mewn argfwng. Dylai fod gan ffenestr a ddarperir i ddibenion dianc fod â lle agor sydd o leiaf yn 0.33m² a chydag uchder mwyaf o 450mm a lled o 450mm. Ni ddylai gwaelod y darn sy’n agor fod yn fwy na 1,100mm uwchben y llawr. Dylid dylunio ffenestri fel eu bod yn aros ar agor heb fod angen i berson sy’n dianc eu dal ar agor. Dylent fodloni’r meini prawf canlynol: 

· Maent yn gwasanaethu ystafelloedd lle nad yw lefel y llawr yn fwy na 4.5m o’r ddaear;
· Mae modd mynd i mewn i bob ystafell sydd â ffenestr ddianc ynddi heb fynd i ystafell breswyliadwy arall gyda drws y gellir ei gloi (oni yw o fath y gellir ei drechu o’r tu allan i’r ystafell heb ddefnyddio allwedd, teclyn neu god rhifol) ac yn ddelfrydol dylai unrhyw gytundeb tenantiaeth wahardd gosod cloeon gwahanol neu ychwanegol. (Gellir cyflawni hyn fel rheol mewn deiliadaethau un aelwyd a’r rhan fwyaf o dai a rennir, ond mae’n annhebygol mewn tai amlfeddiannaeth gyda fflatiau un ystafell);
· Os oes angen mynd ar hyd y llwybr dianc cyffredin i gyrraedd yr ystafell ddianc, dylid ystyried y pellter sydd angen ei deithio. Os nad yw’r llwybr dianc cyffredin yn llwybr a amddiffynnir, efallai y bydd pellter teithio anarferol o hir yn annerbyniol ac efallai y bydd angen rhagofalon tân eraill (ni fydd hyn yn wir fel rheol mewn tai confensiynol); 

· Mae’r deiliaid yn unigolion iach eu corff heb unrhyw nodweddion risg uchel penodol ac y gellir disgwyl iddynt yn rhesymol fynd allan trwy’r ffenestr heb gymorth;

· Nid oes twll islawr o dan y ffenestr neu rwystr arall fel rheiliau neu dŷ haul; 

· Gellir agor y ffenestr ddianc o’r tu mewn heb ddefnyddio allwedd y gellir ei dynnu allan, ac mae’r ddaear o dan y ffenestr yn rhydd rhag unrhyw rwystrau, a
· Dylai’r ffenestr neu’r drws arwain at y lle o ddiogelwch mwyaf, i ffwrdd o’r adeilad. Fodd bynnag, os nad oes ffordd ymarferol o osgoi dianc i libart neu ardd gefn lle nad oes allanfa, dylai fod o leiaf mor ddwfn ag y mae’r adeilad yn uchel. 

Os oes islawr/seler, mae amddiffyniad tân 30 munud o’r llwybr dianc yn ddelfrydol, ond lle mae’r adeiladwaith mewn adeiladau presennol o safon is (er enghraifft paredau bwrdd plastr 9mm neu adeiladwaith dellt a phlastr gwreiddiol), mae’n debygol o fod yn anymarferol ac yn aneconomaidd adnewyddu paredau o’r fath pan ddaw rhywun ar eu traws. Os ydynt mewn cyflwr da ac yn drwsiadus, efallai eu bod yn dderbyniol mewn adeiladau risg isel o ddim mwy na dau lawr heb unrhyw ddeiliaid sy’n arbennig o agored i niwed, cyn belled â bod yr holl fesurau diogelwch tân eraill yn unol â’r argymhellion.
Tri neu bedwar llawr 
Rhaid darparu safon adeiladu leiaf o 30 munud o wrthsefyll tân a drysau FD30 i bob ystafell risg. Ni ddylid rhoi seliau mwg ar y drysau tân ar ystafelloedd mewn eiddo lle mae’r system canfod tân wedi ei chyfyngu i’r llwybr dianc, oherwydd bydd eu manteision yn cael eu gorbwyso gan y ffaith y bydd y synwyryddion mwg ar y llwybr dianc ond yn canu pan fydd y tân wedi datblygu ac yn dechrau trechu’r drws tân. Gall y larwm seinio mor hwyr, bydd y tân a’r mwg eisoes yn effeithio’r llwybr dianc. 

Mae cyfyngu’r pellter teithio o ystafelloedd i fan diogel yn lleihau’r perygl o bobl yn cael eu dal gan y tân ar eu llwybr dianc. Mae’r canllawiau hyn yn argymell bod 9m yn bellter diogel derbyniol o ddrws gadael ystafell i fan o ddiogelwch cymharol.  Mae hyn yn ddefnyddiol ond ni ddylid ei ddefnyddio fel safon bendant, a gellir cynyddu neu leihau’r pellter yn dibynnu ar lefel y risg unwaith y dodwyd y mesurau rhwystro tân priodol ar waith. Wrth asesu pellter teithio, dylid ystyried y pellter o bob rhan o’r eiddo i’r man agosaf o ddiogelwch cymharol, sef: 

· Grisiau amgaeëdig wedi eu hamddiffyn (allanfa llawr);
· Adran dân ar wahân o’r hon y mae allanfa dderbyniol i fan o’r diogelwch mwyaf; neu
· Yr allanfa olaf agosaf sydd ar gael.
Os oes islawr/seler, rhaid darparu 30 munud o amddiffyniad o’r llwybr dianc. 

Pum llawr 
Rhaid amddiffyn y lobi ar bob llawr ac eithrio’r llawr uchaf, neu fel arall dylid darparu dull dianc arall o’r llawr uchaf. 

Mae angen gwahanu’r llawr uchaf oddi wrth weddill y tŷ gyda deunydd gwrthsefyll tân ochrol. 

Os oes islawr/seler, rhaid darparu 30 munud o amddiffyniad o’r llwybr dianc. 

Chwe llawr 
Rhaid amddiffyn y lobi ar bob llawr ac eithrio’r llawr uchaf a rhaid darparu dull dianc arall o’r ddau lawr uchaf. 

Mae angen gwahanu’r ddau lawr uchaf oddi wrth weddill y tŷ gyda deunydd gwrthsefyll tân ochrol.
Os oes islawr/seler, rhaid darparu 30 munud o amddiffyniad o’r llwybr dianc. 

Pob Tŷ 
Dylid darparu dyfais troi â bawd neu glo tebyg sy’n hawdd ei agor ar du mewn y drws allan olaf, er mwyn medru agor y drws o’r tu mewn heb ddefnyddio allwedd. Lle mae’r llwybr dianc yn hir neu’n gymhleth, neu os oes ail lwybr, dylid darparu arwyddion dianc i Safon Safonau Prydeinig 5499. 

Pan fo tân yn dechrau cydio, gellir dylanwadu’n fawr ar y perygl i ddeiliaid gan haenen arwyneb llwybrau dianc. Gall y deunyddiau a ddefnyddir i leinio waliau a nenfydau gyfrannu’n arwyddocaol i ledaeniad fflamau dros yr wyneb. Bydd y rhan fwyaf o’r deunyddiau a ddefnyddir i leinio arwynebau yn syrthio i un o dri dosbarth o ledaeniad arwynebol fflamau. Mae deunyddiau sy’n addas ar gyfer adeiladu mannau cylchdroi a llwybrau dianc yn rhai Dosbarth 0 ac yn cynnwys pethau fel gwaith brics, gwaith bloc, concrid, teils cerameg, gorffeniad plastr (gan gynnwys rendr ar ddelltau pren neu fetel), slabiau sment pren-gwlân a theils ffibr mwynol neu haenau gyda rhwymau sment neu resin. O ran y gorffeniad addurniadol terfynol, ystyrir bod paent heb fod yn baent Seliwlosig, megis emwlsiwn, yn dderbyniol fel rheol.
3 System Rhybuddio am Dân
Pob Tŷ 
Dylid darparu system larwm a synhwyro tân yn unol â Safonau Prydeinig 5839 Rhan 6: ‘Cod Ymarfer ar gyfer Dylunio a Gosod Systemau Synhwyro a Larymau Tân mewn Anheddau’ i’r safon briodol. 

Fe’ch atgoffir y gellir gwifrio’r system larwm i mewn i’r cylched oleuadau leol. 

Bydd gofyn cael tystysgrif comisiynu a gosod ar gyfer y system larwm tân er mwyn dangos eich bod yn cydymffurfio â’r safonau presennol. 
4 Goleuo Llwybrau Dianc 
Un llawr neu ddau
Mae angen goleuadau artiffisial confensiynol ar bob lefel. 

Tri llawr neu bedwar 
Mae angen goleuadau dianc argyfwng os yw’r llwybr yn un hir neu gymhleth neu lle nad oes golau effeithiol a ‘fenthycir’. Dylid darparu goleuadau dianc sy’n cydymffurfio â Safonau Prydeinig 5266.
Mae angen goleuadau artiffisial confensiynol ar bob lefel. 

Pum llawr neu chwech
Mae angen goleuadau dianc argyfwng. Dylid darparu goleuadau dianc sy’n cydymffurfio â Safonau Prydeinig 5266. Mae angen goleuadau artiffisial confensiynol ar bob lefel.
5 Offer diffodd tân 
Pob Tŷ 
Dylid darparu blanced dân yn y gegin. 

Os yw eich asesiad risg yn nodi y byddai angen darparu offer diffodd tân i sicrhau dihangfa ddiogel i’ch tenantiaid yna dylid darparu hynny ynghyd â hyfforddiant priodol ar sut i’w ddefnyddio. 

NI fyddai fel rheol yn ymarferol hyfforddi tenantiaid i ddefnyddio’r rhain, ond dylid cynnig cyngor sylfaenol ar ddechrau pob tenantiaeth newydd.
6  Canllawiau pellach
Am gyfarwyddyd pellach ar ddiogelwch tân mewn llety myfyrwyr, fe’ch cynghorir i gael copi o Ganllawiau ’HOUSING – FIRE SAFETY’ ar ddarpariaethau diogelwch tân ar gyfer mathau penodol o dai, a gyhoeddir gan LACORS (ISBN 978-1-84049-638-3) ac sydd ar gael gan unrhyw werthwr llyfrau da, neu y gellir ei lawrlwytho am ddim o http://www.lacors.gov.uk/lacors/upload/19175.pdf

